
ATASSUT INATSISARTUNI 

Nuuk den 16.08.16 

 

Inatsisaartut suleriaasianni § 37 naapertorlugu Naalakkersuisunut imaattunik apeqquteqarpunga: 

 

Nuummi inissarsititseqqittarneq pillugu Naalakkersuisunut apeqqutit: 

 

1) Suut siunertarineqarpat Namminersorlutik Oqartussanit pigineqartoq 

Nuummi inissarsititseqqittarfiup atorneranut? 

2) Inissarsititseqqittarfik kimit imaluunniit oqartussaqarfimmit sorlermit 

aqunneqarpa? 

3) Inissarsititseqqittarfik pisortat iniutaanniit anisitaasimasunit 

atorneqartarnerata saniatigut siunertanut allanut atorneqarnissaanut 

Naalakkersuisut pilersaaruteqarpat? 

4) Inissarsititseqqittarfiup angerlarsimaffeqanngitsut ineqartinnissaanut 

atorneqarsinnaanera Naalakkersuisunit ammaffigineqarpa, 

inissarsititseqqittarfik ininit anisitaasimasunut inissartitseqqittarfittut 

atorneqanngippat? 

5) Naalakkersuisut ammaffigisinnaanerpaa kattuffiit soorlu Kofoed Skole-tut 

imaluunniit Kirkens Korshær-itut ittunit ulluinnarni ingerlanneqarnerannut 

aqutsisunngortinneqarsinnaanera? 

 

(Inatsisartunut ilaasortaq Steen Lynge, Atassut) 

 

Tunngavilersuut: 

Ullumikkut Namminersorlutik Oqartussat illuuteqarput Nuummi, ininik attartortuusimasut, inimik 

attartornermut isumaqatigiissutiminnik eqquuttitsisimanngitsut taamaattumillu inimik attartukkamiit 

anisitaasimasunut inissarsititseqqittarfittut atorneqartumik. Taamaattorli maannakkut 

inissarsititseqqittarfik siunertamut atorneqarpasikkunnaarsimavoq, ukiummi arlallit 

najorneqarsimanngilaq.  

 

Iniminnit anisitaasimasut sumiiffinni allani inissarsititseqqittarfiup avataani 



 

 

 

 

2 

 

ATASSUT INATSISARTUNI 

inissinneqartalersimapput. 

 

Taamaattoqarneratali saniani Nuummi angerlarsimaffeqanngitsut amerliartuinnalersimapput. Naak 

kisitsisit eqqortut ilisimaneqaqqissaanngikkarlutut, naluneqanngilaq arlalippassuit kommunip 

unnukkut-kissassimaartarfianni unnuiartortartut, inissiarsuit majuartarfiini imaluunniit sumiiffinni 

allani. Kommunip kissassimaartarfia killilimmik angissuseqarpoq, taamaattumillu aamma 

aalangersimasumik amerlassusillit kisimik unnuit ataasiakkaarlugit unnuiffigisinnaasarlugit, 

taamaattumik siulliuniarfiusariaqartarpoq kissassimaarfimmi unnuerusukkaanni. Tassa ima 

paasisariaavoq, angerlarsimaffeqanngitsorpassuit inissaaruttoorlutik ingerlaqqittariaqartarput 

allamik unnuiffissarsiorlutik.  

 

Pisariaqartipparput angerlarsimaffeqanngitsut ukioq naallugu unnuiffissaqartissinnaanissai, 

kommuni Namminersorlutillu Oqartussat inissiaatileqatigiiffiit A/S Ini aamma Iserit aqqutigalugit 

iniminnit anisitaasimasut inissarsititseqqittarmatigit, taava inissarsititseqqittarfik 

atorunnaavissimanngikkuni tamakkiisumik ilaannakortumilluunniit angerlarsimaffeqanngitsunut 

unnuisarfittut atorneqarsinnaassagaluarpoq. 

 

Isumaqarpunga kattuffiit soorlu Kofoed Skole-tut aamma Kirkens Korshær-itut ittut, ullutsinni 

Nuup illoqarfianni aallartinnikuusut aammalu isumaginninnikkut sumiginnakkanik ikiuisarnermut 

misilittagaqarluartut, pitsaanerpaamik ulluinnarni ingerlatsisuusinnaanerinut pisinnaasut. 

Taamaattumik kissaatigaara Naalakkersuisut kattuffiit pineqartut arlaat tamaasaluunniit 

suleqatigineqassasut, inuiaqatigiinnit innuttaasut sumiginnagaanerpaat pitsaanerpaamik 

ikiorumallugit, tassaasut angerlarsimaffeqanngitsut. 

 

Kissaatigineqarpoq apeqqutit ullut suliffiusut qulit ingerlanerini akineqarnissaat. 

 


